
Om denne boka

I tre tiår har Leon vore ein småkjeltring som ikkje har stukke seg ut, men plutseleg byrjar han å strø om seg med pengar, og politiet lurer på kor dei kjem frå. Dei tilkallar CHERUB, for denne organisasjonen har ein heilt spesiell fordel: Sjølv ikkje garva kriminelle får mistanke om at barn og ungdommar spionerer på dei.

Det siste oppdraget til James kan verke rutinemessig, men når James byrjar å grave dukkar det opp noko heilt uventa, og den einaste som ser ut til å vite sanninga er ein atten år gammal gut. Problemet er berre at guten fall ned frå eit tak og døydde for eit drygt år sidan.

Drapet er bok 4 i den populære CHERUB-serien.

Les også:

Rekrutten, Kokainkongen, Flukta, Heilag galskap, Mennesket og dyret, Slått ut, Gjengkrigen, Søvngjengaren og Generalen.

KVA ER CHERUB?

CHERUB er ein del av den britiske etterretningstenesta. Agentane er mellom ti og sytten år gamle, og alle er foreldrelause eller barn som familien ikkje vil ha noko med å gjere. Dei blir rekrutterte frå barneheimar og bur og får opplæring i CHERUB-leiren, eit bortgøymt og hemmeleg område på den engelske landsbygda.

KVA NYTTE HAR EIN AV BARN OG UNGDOMMAR? Barn og ungdommar er til stor nytte. Ingen er klar over at dei utfører hemmelege oppdrag, og det betyr at dei slepp unna med allslags ting som vaksne ikkje slepp unna med.

KVEN ER DEI?

Det bur cirka tre hundre barn på CHERUB. JAMES ADAMS er den tretten år gamle helten vår. Han er ein høgt respektert CHERUB-agent med tre vellykka oppdrag bak seg. James’ ti år gamle syster, LAUREN ADAMS, er ein mindre erfaren CHERUB-agent. KERRY CHANG er karatemeister og fødd i Hong Kong. Ho er kjærasten til James.

Blant dei nærmaste venene til James på CHERUB er BRUCE NORRIS, GABRIELLE O’BRIEN, SHAKEEL DAJANI og tvillingane CALLUM og CONNOR REILLY. Bestevenen hans er KYLE BLUEMAN, som er femten.

OG T-SKJORTENE?

CHERUB har ei rangordning som blir gjord synleg ved hjelp av T-skjorter i ulike fargar. ORANSJE er for gjester. RAUD er for barn som bur på CHERUB, men er for unge til å kvalifisere seg til agentar. BLÅ er for barn som gjennomgår CHERUBs tøffe 100 dagars grunnopplæring. Ei GRÅ T-skjorte betyr at du er kvalifisert for oppdrag. MARINEBLÅ – den T-skjorta James går med – er ei påskjøning for framifrå utføring av eit oppdrag. Viss du gjer det bra, avsluttar du CHERUB-karrieren med å gå med ei SVART T-skjorte, den største utmerkinga for ein framifrå prestasjon. Når du når aldersgrensa og avsluttar karrieren, får du den KVITE Tskjorta, som også personalet går med.


AUGUST 2004

Dei to trettenåringane hadde på seg nylonshorts, ermelaus topp og kjipp-kjappar. Jane lente seg mot murveggen på blokka ho budde i, og strauk vekk nokre hårlokkar som hadde klistra seg til det sveitte ansiktet. Hannah sat på trappa eit par meter bortanfor.

«Eg veit ikkje, eg,» sa Jane med eit sukk.

Orda gav inga meining, men Hannah forstod likevel. Det var midt i sommarferien og den varmaste dagen i året så langt. Dei to besteveninnene var blakke, irriterte over varmen og leie av kvarandres selskap.

«Eg blir sveitt berre av å sjå på dei,» sa Hannah og stirte på dei yngre gutane som sparka fotball på ein asfaltbane mindre enn tjue meter borte.

«Vi brukte også å drive på slik,» sa Jane. «Ikkje at vi sparka fotball, meiner eg, men vi kappsykla og slikt.»

Hannah smilte litt då ho tenkte tilbake. «Barbiesykkel grand prix,» nikka ho, og mintest seg sjølv på ein liten rosa sykkel med kvite eiker som rista når ho sykla over mellomromma mellom gatesteinane. Bestemora sat alltid ute i ein fluktstol og heldt auge med dei.

«Du og eg måtte berre ha akkurat dei same tinga,» nikka Jane og krølla tærne så sandalen small mot foten.

Minna blei brutalt avbrotne av ein fotball. Han sneia håret til Hannah og trefte veggen bak henne, berre nokre centimeter frå Jane.

«Herreguuuud,» gispa Hannah.

Ho kasta seg fram og greip ballen med begge hendene då han spratt nedover trappa ved sida av henne. Ein gut kom springande bort til trappa. Ni år gammal, med Chelseatrøye knytt rundt livet og så tynn at han viste heile rada av ribbein kvar gong han drog pusten.

«Hit med ballen,» pesa gutungen og rekte hendene fram for å ta han imot.

«Du heldt på å treffe meg i ansiktet,» skreik Jane rasande. «Du kan i det minste be om unnskyldning.»

«Vi meinte det ikkje.»

Dei andre gutane som hadde spelt fotball, nærma seg, irriterte over avbrotet i spelet. Hannah skjønte at sparket var eit uhell, og ho hadde tenkt å gi tilbake ballen, heilt til ein av gutane var frekk i kjeften. Han var den største av dei, ti år gammal, med kortklipt, raudt hår.

«Gi oss ballen, tjukka. Hit med han.»

Hannah trengde seg forbi eit par av dei sveitte overkroppane og stilte seg midt imot raudtoppen mens ho klemde ballen mellom handflatene. «Vil du gjenta det, Raudtopp?»

Hannah var tre år eldre enn guten ho såg inn i auga, og hadde høgda og vekta på si side. Alt Raudtopp kunne gjere, var å stire stumt ned på Nike-skoa sine mens kameratane venta på at han skulle finne på noko smart.

«Har du blitt stum, eller?» gliste Hannah og glodde på han. Ho likte måten Raudtopp vreid seg på.

«Eg vil berre ha ballen vår,» sa han spakt.

«Så hent han, då.»

Hannah sleppte ballen og sparka til han før han nådde marka. Det ville gått greitt med joggesko, men då ballen suste mot målet på den andre sida av banen, fauk sandalen hennar etter.

Raudtopp tok nokre kjappe steg bakover og fanga sandalen i lufta. No var det han som hadde overtaket, og han gliste breitt då han heldt sandalen opp til nasen og lukta på han.

«Du har sure tær, jente. Vaskar du deg aldri?»

Hannah greip etter sandalen mens dei unge fotballspelarane kom med hånlege tilrop. Raudtopp smatt unna og kasta sandalen under armen bort til ein av kameratane sine. Grusen skar seg inn i fotsolen til Hannah då ho halta mot den nye plageånda si. Ho følte seg som ein idiot som hadde late denne gjengen med dritungar få overtaket på henne.

«Få den sandalen, elles slår eg deg helselaus,» knurra ho.

Sandalen skifta hender att, men no kom Jane for å hjelpe veninna si. «Få den sandalen,» freste ho.

Di sintare jentene blei, di meir lo gutane. Dei spreidde seg for å kaste gris, då Jane la merke til at dei unge ansikta fekk eit heilt anna uttrykk.

Hannah merka også at noko ikkje var som det skulle. Ho snudde seg brått, og i augekroken oppfatta ho noko som kom farande gjennom lufta, før det landa med eit brak. Det trefte trappa nøyaktig der ho hadde sete like før.

Hannah stivna då metallrekkverket gav etter og bøygde seg. Då hjernen hennar tok til å verke att, hadde dei unge fotballspelarane kasta frå seg sandalen og fór til alle kantar. Blikket hennar var festa på ein sliten skosole på joggeskoen til ein gut. Olabukserumpa stakk opp av det forvridne metallet og støvet. Adrenalinet pumpa då Hannah kjende att den sundrivne kroppen og sette i eit skrik.

«Å nei … Herregud …Will …»

Han såg død ut, men det kunne han jo ikkje vere. Ho gøymde ansiktet i hendene og skreik så ho kjende mandlane svinge i svelget. Ho prøvde å seie til seg sjølv at det berre var ein draum. Slike ting skjedde ikkje i det verkelege livet. Ho kom straks til å vakne, og då ville alt vere som vanleg att …


1 UNIFORM

Dei siste tre åra har George Stein jobba som lærar i økonomi på den eksklusive skulen Trinity Day utanfor Cambridge. Nyleg har det kome opplysningar som tyder på at Stein står i forbindelse med miljøterrorgruppa Hjelp jorda!.


(Utdrag frå oppdragsinstruksen til Callum Reilly og Shakeel «Shak» Dajani.)



JUNI 2005

Det var ein fin dag, og i denne delen av Cambridge lukta det verkeleg pengar. Dei plettfrie plenane var friserte av profesjonelle gartnarar, og James sikla etter dei digre doningane av tysk metall som stod parkerte i oppkøyrslane. Han gjekk saman med Shakeel, og ingen av gutane følte seg vel i sommaruniforma til Trinityskulen. Ho bestod av kvit skjorte, slips, grå bukse med oransje kantar, grå bleser og matchande filtkaps.

«Eg må berre seie,» stønte James, «at sjølv om vi sette oss ned og verkeleg prøvde, trur eg ikkje vi ville klare å få denne uniforma til å sjå teitare ut.»

«Eg er no ikkje så sikker, James. Kanskje vi kunne hatt fasanfjører i luene eller noko slikt.»

«Og denne buksa var meint for den radmagre ræva til Callum. Ballane mine blir heilt skvisa.»

Shak kunne ikkje la vere å sjå den komiske sida ved plagene til James. «Du kan ikkje klandre Callum for at han trekte seg frå oppdraget i siste sekund. Han fekk jo den magesjuka som har gått på CHERUB i det siste.»

James nikka. «Eg hadde han førre veka. Eg var nesten ikkje av skåla på to heile dagar.»

Shak såg på klokka for tusende gong. «Vi må skunde oss litt.»

«Kva er det som hastar slik?» spurde James.

«Dette er ikkje nokon vanleg ungdomsskule i London, full av usle Arsenal-fans som deg,» forklarte Shak. «Trinity er ein av dei dyraste privatskulane i landet, og elevane har ikkje lov til å vandre rundt i gangane som det passar dei. Det er meininga vi skal kome akkurat i friminuttet mellom tredje og fjerde time, då det er hundrevis av andre barn som fer hit og dit.»

James nikka. «Greitt.»

Shak såg på klokka igjen då dei svinga inn i ei brulagd gate som knapt var brei nok for ein enkelt bil.

«Kom igjen, James.»

«Eg prøver,» sa James. «Men er eg ikkje forsiktig, så sprekk buksebaken.»

Dei tok ein snarveg mellom to store hus og kom til ein ustelt park med knehøgt gras og eit par samanfiltra husker. Til venstre for dei to gutane var det eit nettinggjerde med piggtråd på toppen, og bak det låg Trinity Day-skulen. Hovudporten var nøye overvakt i skuletida, så dette var den einaste vegen dei kunne ta seg inn.

Shak gjekk gjennom det høge graset ved gjerdet og passa nøye på kvar han sette føtene for å unngå hundelort og søppel mens han leitte etter eit hòl som var laga av ein MI5-agent kvelden før. Han fann opninga som var klipt i gjerdet, bak ei tjukk trestamme. Så letta han på kapsen og sa fisefint til James: «Etter deg, min gode mann.»

James lempa sekken og lua gjennom hòlet før han ålte seg inn. Så stilte han seg med ryggen mot treet og børsta jord av uniforma si mens Shak følgde etter.

«Alt klart?» spurde James og slengde sekken over skuldra. Innhaldet skrangla, og han var frykteleg tung.

«Lue,» minte Shak han på.

James bøygde seg og plukka lua opp frå graset. Frå skulebygningen eit par hundre meter borte høyrde dei signalet som fortalde at ein time var over.

«OK, då går vi,» sa Shak.

Gutane kom fram frå treet og begynte å småspringe over ein rugbybane mot skulebygningen. Plutseleg kom ein vaktmeister mot dei med bestemte steg frå den andre enden av banen.

«Hei, de to,» brølte han.

Fordi James var blitt plukka ut til oppdraget i siste sekund i staden for Callum, hadde han berre hatt tid til å skumme gjennom oppdragsinstruksen. Han såg uroleg på Shak for å få råd.

«Ta det heilt med ro,» kviskra Shak. «Eg har det under kontroll.»

Vaktmeisteren stoppa gutane like ved eit rugbymål. Han såg ut til å vere ein sprek kar med tynt, grånande hår, kledd i arbeidsstøvlar og ein skiten kjeledress.

«Og kva gjer så de her ute?» spurde han brautande.

«Eg sat og las under treet i storefri,» forklarte Shak og peikte bak seg med tommelen. «Eg gløymde att lua mi.»

«De kjenner vel skulereglane?»

Shak og James såg forvirra ut.

«Ikkje lat som de ikkje forstår. De veit det like godt som eg. Viss de ikkje har time, speler kamp eller er på ei organisert trening, har de ingenting på banane å gjere, for då blir dei utsette for unødig slitasje.»

«Ja,» nikka Shak. «Beklagar, sir. Eg hadde berre hastverk med å kome meg til timen.»

«Beklagar,» sa James òg. «Men banen er jo tørr og fin, så han har nok ikkje teke nokon skade.»

Vaktmeisteren tok kommentaren til James som ein trussel mot autoriteten sin. Han bøygde seg brått og dusja James med spytt då han sa: «Det er eg som lagar reglane her, unge mann. Du bestemmer ikkje når du kan eller ikkje kan setje foten din på min bane. Er det forstått?»

«Ja, sir,» sa James.

«Kva heiter de, og kva for internat bur de på?»

«Joseph Mail, King Henry-internatet,» laug James. Det var ein av dei få detaljane han hadde klart å få med seg frå oppdragsinstruksen.

«Faisal Asmal, same internat,» sa Shak.

«Ja vel,» sa vaktmeisteren, som stod og gynga på tåballane. «Eg kjem til å melde frå til internatlæraren dykkar om dette, og eg reknar med at de begge må sitje att på grunn av frekkheita dykkar. Men no får de sjå til å kome dykk til neste time.»

«Kvifor måtte du svare han?» spurde Shak irritert då gutane gjekk mot inngangen på baksida av skulen.

«Eg veit at eg ikkje burde ha gjort det,» sa James og lyfta avverjande hendene. «Men han var berre så sjølvgod.»

Dei gjekk inn i hovudbygningen gjennom eit par dobbeltdører, og så opp ei kort trapp til den travle gangen i første etasje. Der var mykje bråk, men alle gutane på Trinity-skulen gjekk målmedvitne til klasseromma sine og nikka høfleg til lærarane som stod i døropningane.

«For ein gjeng med dustar,» kviskra James. «Eg skal vedde på at dei typane ikkje fis eingong.»

På veg opp trappa til andre etasje forklarte Shak: «Alle elevane må gjennom spesielle opptaksprøver og eit intervju for å kome inn på Trinity. Det er alltid lang venteliste, så dei kan tillate seg å sparke ut alle som ikkje følgjer reglane.»

«Eg skal vedde på at eg ikkje ville ha klart meg lenge her,» flirte James.

Då dei kom opp i andre etasje, hadde dei fleste elevane funne vegen til klasseromma sine, og dørene var blitt lukka. Shak tok ein dirkepistol opp av lomma på bleseren og stoppa ved døra til eit kontor. På eit skilt stod det Dr.phil. George Stein. Hovudlærar i økonomi og statsvitskap.

Shak sette dirkepistolen i nøkkelhòlet. James stod ved sida av og stengde sikta for ein gjeng med gutar som venta utanfor eit klasserom femten meter borte.

Låsen hadde ein enkel mekanisme, så Shak trong berre rugge litt på dirkepistolen og trykkje på avtrekkjaren for å opne døra. Dei skunda seg inn på kontoret og sette på sikkerheitslåsen så ingen skulle kunne overraske dei sjølv om dei hadde nøkkel.

«Stein har time to etasjar over oss,» sa Shak. «Vi har trettiseks minutt til neste time, så la oss setje i gang.»


2 TEKNIKK

Mens Shak gjekk bak skrivebordet til Stein og drog ned persiennene, tok James eit overblikk over kontoret. Det inneheldt ikkje noko spennande. Der var eit vanleg skrivebord, stolar, to arkivskåp og ei knaggrekkje. Shak brukte dirkepistolen til å opne metallskåpa og begynte å sjå gjennom mappene. Han såg etter dokument som fortalde om privatlivet til George Stein, særleg ting som hadde med støtta hans til miljøvernorganisasjonar å gjere.

James sette seg ved skrivebordet og slo på PC-en til Stein. Mens PC-en logga seg på, tok han ein mini-PC av typen JVC notebook opp av sekken og kopla ein nettverkskabel mellom dei to datamaskinene. Maskina til Stein kravde eit passord, men det bekymra ikkje James. Han starta eit hackeprogram på PC-en sin og brukte det til å køyre systemsøk på maskina til Stein.

Så fort softwaren hadde samla grunnleggjande informasjon om harddisken og operativsystemet til Stein, opna James ein annan del av hackeprogrammet, som gjorde at han kunne sjå alle filene til Stein.

«Som å ta godteri frå ein unge,» smilte James sjølvsikkert.

No som han kunne sjå filene, klikka James på kopieringsikonet på PC-en sin, og begynte å kopiere heile innhaldet på PC-en til Stein over på sin eigen harddisk.

«Kor mykje data har han?» spurde Shak og drog ut den andre skuffen i skåpet.

«Åtte komma to gigabyte. Det står at det vil ta seks minutt å kopiere alt saman.»

Mens datamaskinene dreiv med sitt, flytta James på nokre papir og kleiv opp på skrivebordet. Han strekte seg opp og drog ut metallskjermen som dekte lysrøyra i taket. Støvskya som følgde, kilte i naseborene hans mens han studerte røyra.

«Slå dei av, Shak.»

Shak bøygde seg fram og slo av lysbrytaren. James stakk handa inn i armaturen, drog ut tennaren og hoppa ned. Han leitte litt i sekken sin og tok opp ein plastdings som såg heilt lik ut. Men mens tennaren James hadde fjerna, kosta under eit pund, kosta den han sette inn, tre tusen. Han inneheldt avlyttingsutstyr som bestod av ein mikrofon på storleik med eit knappenålshovud, ein sendar og ei brikke som kunne lagre fem timar lyd.

Lysarmatur er ein perfekt stad å plassere avlyttingsutstyr. For det første er dei som regel plasserte på ein open stad oppunder taket i eit rom, der det er lett å fange opp lyd. For det andre kan utstyret lett koplast til straumen frå det elektriske anlegget.

Då James strekte seg i heile lengda si for å setje på plass gitteret, høyrde han den spjerrande lyden han hadde frykta heile formiddagen. Buksa hadde sprokke i saumen i skrittet og avdekte ein glorete boksar.

Shak kunne ikkje la vere å smile då han slo på lyset att. «Fin boksar, James.»

«Fy søren, så godt det var,» stønte James. «Kanskje eg kan få barn likevel. Kva gjer vi no?»

«Nøklar,» minte Shak han på.

«Viss han då har lagt dei att her,» sa James og gjekk bort til jakka som hang ved døra.

Han fiska eit nøkkelknippe opp av lomma til Stein, og så tok han ei pakke voksplater i ryggsekken. Imens hadde Shak funne nokre interessante dokument i eit av arkivskåpa, og kopierte sidene med ein handhalden skannar.

Voksplatene kunne delast i to mindre plater på storleik med ein kjeks. James la kvar av nøklane til Stein mellom dei to platene så han fekk eit avtrykk som kunne brukast til å lage kopiar. Då James var ferdig med heile knippet, hadde PC-en gitt eit signal om at han var ferdig med kopieringa.

James sette seg framfor PC-en igjen og brukte hackeprogrammet til å installere eit spionprogram på maskina til Stein. Spionprogrammet registrerte kvart einaste tastetrykk på Steins maskin og sende informasjonen koda over nettet til MI5s overvakingsstasjon i Caversham.

Shak var ferdig med å leite gjennom arkivskåpa. Han tok ein metallboks opp av sekken sin. Han var halden saman av nokre bitar isolasjonsteip og såg ut som noko som var laga av ein galen professor. Boksen var eigentleg spesialkonstruert for å fange opp og kopiere radiosignal frå fjernkontrollen som styrte sentrallåsen på Steins bil.

Shak slo på innretninga ved å teipe ein leidning til toppen av eit AA-batteri. Han slo på ein brytar på framsida av boksen og bad James trykkje på fjernkontrollen til Stein. Det måtte eit par forsøk til før ein grøn lysdiode på framsida av innretninga blinka og indikerte at det hadde lykkast å ta opp signalet.

«Var det alt?» spurde James.

Shak nikka og såg på klokka. «Det er i boks, og endå har vi seks minutt å gå på.»

James og Shak tok ein siste sjekk for å forsikre seg om at dei hadde fått med seg utstyret sitt og sett alt tilbake nøyaktig slik det var då dei kom. Då det ringde inn til neste time, smatt gutane ut og begynte å gå ned trappa til første etasje. James var veldig oppmerksam på den stadig større sprekken i buksa, men det verka ikkje som om nokon av Trinity-elevane la merke til det.

Gutane gjekk ut hovudinngangen og tok til venstre ned ei lita rampe mot ein nesten ny gymsal. Under den låg garasjen til lærarane.

Gutane kjende ein eim av sveitte då dei kom forbi inngangen til ein garderobe der ein gjeng tiandeklassegutar gjorde seg klare til gymtime. Dei gjekk vidare bortover ein gang der det hang ei rad med bilete av rugbylaga til skulen opp gjennom åra. Då dei kom til døra til garasjen, såg James seg om til alle kantar før dei gjekk inn under skiltet der det stod Berre for personale, og ned ei betongtrapp. Alt såg nytt ut. Der var knapt nok eit merke etter bildekk på dei gule linjene som delte garasjen inn i parkeringsplassar.

Gutane fann fort den sølvfarga stasjonsvogna til Stein. Shak tok metallboksen ut av bleseren og slo på brytaren så han var klar til sending. James stakk ein merkenøkkel i døra på førarsida. Nøkkelen var laga for å kunne opne alle bilar av denne modellen, men han inneheldt ikkje mikrobrikka som var nødvendig for å slå av alarmen.

«Klar?» spurde James og venta på at Shak skulle nikke. «Tre, to, ein – vri.»

I same sekund som James vreid om nøkkelen, kom det eit kort og skjerande signal frå alarmen, og Shak slo det av med den vesle innretninga. James kasta seg inn på førarsetet og strekte seg for å dra opp den vesle knotten på passasjerdøra. Då Shak kleiv inn, hadde James lagt seteryggen bakover. Han drog plastdekselet av kupélyset og skrudde ut den vesle lyspæra og den sølvfarga plastsokkelen ho var montert i. Shak strekte seg opp og stakk inn ei spesialkonstruert erstatning som inneheldt avlyttingsutstyr. Straks det var på plass, skrudde James i lyspæra att og sette på dekselet.

Shak leitte litt i hanskerommet og sjekka kvitteringar og andre papirlappar for å sjå om det kunne vere noko interessant der. Han la nokre av dei ut på loket til hanskerommet og kopierte dei med ein handhalden skannar. James leitte i baksetet og i romma i døra på førarsida, men alt han fann, var eit vegkart og ei mengd samankrølla pappkrus.

«Var det det heile?» spurde James då han drog i spaken så bilsetet spratt opp att.

Shak nikka. «No må vi berre kome oss ut herifrå utan å bli oppdaga.»

James opna bildøra, men idet han steig ut, fekk han auge på ei sylslank kvinne som kom ned trappa.

«Søren,» kviskra James og lukka stille bildøra.

Shak kasta eit blikk på den tynne kvinna, som tende ein sigarett og patta på han som om det stod om livet. Gutane måtte berre krøkje seg saman i seta sine til ho gjekk opp trappa att.

Dei venta eit par minutt før dei følgde etter henne. Etter oppdragsplanen skulle gutane gøyme seg på ein aud plass bak gymsalen den halvtimen som var att av skuledagen. Då kunne dei gå ut gjennom hovudporten saman med dei eigentlege elevane.

Då dei kom forbi garderoben att, la James merke til at gymlæraren ikkje hadde låst døra då elevane gjekk inn i gymsalen. Minst eit tital Trinity-bukser med oransje kantar låg freistande strøydde rundt i rommet.

«Hald utkikk litt,» sa James. «Eg skal berre rappe ei bukse.»

Shak var ikkje akkurat glad for at James tok ein unødig sjanse, men skjønte at han ikkje hadde lyst til å dra tilbake til CHERUB med ein diger sprekk i buksa heller.

James gjekk forbi dei første par buksene. Han var ganske stor til trettenåring å vere, men desse tiandeklassingane var likevel større. Men til slutt fann han ei som såg grei ut. Han drog av seg skoa og skunda seg å ta ho på. Han skjønte at han ikkje hadde tid til å flytte over alt han hadde i den gamle, så han bretta ho saman og stappa ho i sekken, oppå alt det andre.

James gjekk ut av garderoben og begynte å gå tilbake same vegen som dei hadde kome.

«Vent,» sa Shak.

James snudde seg. «Kva er det?»

«Ingenting. Det er berre det at mens du skifta, tok eg ein titt ut gjennom vindauget og skjønte kva som er på den andre sida av den døra. I staden for å gå ut hovuddøra og heile vegen rundt bygningen kan vi gå ut den vegen.»

James gjekk til den andre sida av gangen og kikka ut gjennom det matte glaset i døra. Ho førte heilt opplagt rett ut på baksida av bygningen.

James drog på skuldrene. «Kvifor ikkje?»

Han trykte ned handtaket og dytta døra opp med skuldra. Då han gjorde det, kom det ein høg, summande lyd frå ein plastboks over hovudet på dei. Gutane veksla eit sjokkert blikk idet ein kraftig gymlærar kom farande mot dei frå gymsalen.

«Kva i helvete er det de driv med?»

«Skal vi stikke?» spurde James.

Shak svarte ikkje. James høyrde berre at det kvein i skosolar då venen sette av stad mot utgangen i fullt firsprang.

